
Bütün təriflər Ona olsun, O Kəs ki, Onun Əhdinin Qalxanı ilə Onun Əmrinin Məbədini şübhə oxlarından qorudu, O Kəs ki, bu Əhdin Qoşunları ilə Onun Ən Dəyərli Qanununun Ehramını hifz etdi və Onun Düz və Nurlu yolunu müdafiə etdi, beləliklə, Onun İlahi Binasını çökdürməklə təhdid edən Əhdi pozanların hücumunu saxladı; O Kəs ki, Onun Qüdrətli Qalasını və Ən Calallı Dinini o insanların köməyilə mühafizə etdi ki, o kəslər ki, böhtançıların şəri onlara təsir etməz, heç bir dünya məşğuliyyəti, izzəti və gücü Onun aydın və aşkar sözləri ilə bağlanmış, Allahın, Onun Əbha Qələmi ilə yazılmış və Lövhi-Məhfuzda saxlanan Əhdindən və Misaqından onları döndərə bilməz.
Salam və tərif, uğur və bəha olsun İlahi və Müqəddəs Sidrətül-Müntəhanın o əsas budağına, Qoşa Müqəddəs Ağacdan çıxan, mübarək, cavan, yaşıl və çiçəklənən budağa; Qoşa dalğalanan dənizdən parlayan ən ecazkar, misilsiz və qiymətsiz gövhərə; Müqəddəslik Ağacının pöhrələrinə, Səmavi Ağacın şivlərinə, o kəslər ki, Böyük Ayrılma Günündə Əhddə möhkəm və dəyanətli qaldılar; İlahi Rayihələri yaymış, Onun dəlillərini elan etmiş, Onun Dinini bəyan etmiş, Onun Qanununu geniş təbliğ etmiş, Ondan başqa hər şeydən özlərini ayırmış, bu dünyada haqq işini müdafiə etmiş, Allaha Məhəbbət Odunu Onun bəndələrinin ürəklərində və könüllərində yandırmış Allah Əmrinin Əllərinə (sütunlarına); Onun Əhdinə inanmış, onda yəqin olmuş və möhkəm durmuş və Mənim vəfatımdan sonra İlahi Hidayət Məşriqindən parlayan İşığın arxasınca getmiş kəslərə – zira baxın! O, Qoşa Müqəddəs Ağacdan çıxmış mübarək və müqəddəs budaqdır. Xoş o kəsin halına ki, onun bütün bəşəri əhatə edən kölgəsində sığınacaq axtarır.
Siz ey Rəbbin sevimliləri! Hər şeydən ən böyük əməl Allahın Haqq Dininin müdafiəsi, Onun Qanununun mühafizəsi, Onun Əmrinin qorunması, Onun Sözünə xidmətdir. On min insan öz müqəddəs qanını bu yolda axıtmışdır, onlar qiymətli həyatlarını Ona fəda etdilər, müqəddəs vəcd halətinə bürünərək şərəfli şəhidlik meydanına tələsdilər, Allahın Dininin Bayrağını qaldırdılar və Onun Tövhid ayələrini aləmin Lövhəsinə öz qanları-canları ilə yazdılar. Zati-Müqəddəsləri Həzrət Əlanın müqəddəs köksü (Mənim həyatım Ona fəda olsun) düşmənlərin çoxlu oxlarına hədəf oldu, Mazandaranda Camali-Əbhanın mübarək ayaqları (Mənim həyatım Onun sevimlilərinə fəda olsun) elə qamçılandı ki, qanı axdı və yara oldu. Onun boynuna əsir zənciri vuruldu, ayaqları isə ağır kündələrlə kündələndi. Əlli illik bir müddətdə hər saat Onun üzərinə yeni bəla və fəlakət gəldi, Onu təzə iztirab və müşküllər sardı. Onlardan biri: talenin tərs dövranından şiddətli əzablara məruz qaldıqdan sonra, O evsiz-eşiksiz qalıb sərgərdan oldu və hələ yenə də yeni həyəcan və narahatlıqların qurbanı oldu. İraqda aləmin Günəşi şər adamların hiylələrinə elə məruz qaldı ki, parlaq vaxtında belə tutqunlaşdı. Sonra O, Böyük Şəhərə (İstanbula), oradan isə Sirr Torpağına (Ədirnəyə) sürgün edildi və nəhayət ağır məzlumiyyətlə Ən Böyük Məhbəsə (Əkka) köçürüldü. Dünyanın zülm etdiyi Kəs (Mənim həyatım Onun sevimlilərinə fəda olsun), dörd dəfə şəhərdən-şəhərə sürgün edildi və nəhayətdə, daimi məhbusluğa məhkum olundu, O, zindana, yolkəsən quldurların, soyğunçuların və qatillərin zindanına salındı. Bunlar Camali-Mübarəkin məruz qaldığı məşəqqətlərin ancaq biridir, qalanları da bunun kimi ağırdır. 
Onun digər bir iztirabı Mirzə Yəhyanın düşmənçiliyi, dəhşətli ədalətsizliyi, insafsızlığı və asiliyi idi. Hərçənd O Məzlum, O Məhbus, erkən yaşlarından onu Öz inayəti ilə köksünə sıxıb böyütmüşdü, Öz diqqətli qayğısını hər an onun üzərinə yağdırmışdı, onun adını ucaltmış, hər cür bədbəxtlikdən qorumuşdu, onu bu və o biri dünyada olanlara sevdirmişdi və Zati-Müqəddəsləri Həzrət Əlanın (Həzrət Bab) möhkəm nəsihətlərinə və öyüdlərinə, Onun aydın və qəti xəbərdarlıqlarına baxmayaraq; – “Məbada, Məbada, Əbədiyaşarın On Doqquz Hərfi və Bəyanda nazil olanlar səni pərdələyə!” bununla belə, Mirzə Yəhya Onu dandı, Onunla xəyanətkarcasına rəftar etdi, Ona iman gətirmədi, şübhə toxumları əkdi, Onun aşkar ayələrinə göz yumdu və onlardan üz çevirdi. Kaş ki o bununla kifayətlənərdi! Xeyr, o hətta (Həzrət Bəhaullahın) müqəddəs qanını  belə axıtmağa cəhd etdi, sonra da Onun ətrafında böyük səs-küy və təşviş yaratdı, Həzrət Bəhaullaha özünə qarşı ədavət və qəddarlıqda böhtan atdı. Sirr Torpağında (Ədirnə) olarkən necə bir iğtişaş saldı, necə bir fitnə-fəsad burulğanı qaldırdı! Nəhayət, elə işlər törətdi ki, aləmin Günəşinin bu Ən Böyük Məhbəsə sürgün olunmasına səbəb oldu və O, məşəqqət və məzlumiyyətə məruz qalaraq, bu Böyük Məhbəsin Qərbində qürub etdi.
Siz ey Əhddə sabit və möhkəm dayananlar! Naqislik Mərkəzi, fitnə-fəsadın Əsas Hərəkətvericisi Mirzə Məhəmmədəli Əmrin kölgəsindən çıxmış, Əhdi pozmuş, Müqəddəs Mətni saxtalaşdırmış, Allahın Haqq Dininə ağır ziyan vurmuş, Onun insanlarını dağıtmış, Əbdül-Bəhanı incitmək üçün dözülməz kinlə davranmış və Müqəddəs Astananın bu xidmətçisinə son dərəcə düşmənçiliklə hücum etmişdir. O əlinə keçən oxu bu məzlum bəndənin sinəsini deşmək üçün atdı, mənə işgəncə ilə vura biləcəyi bir yaradan keçmədi, əsirgəmədiyi bir zəhər qalmadı ki mənə verməsin, fəqət onlarla bu bədbəxtin həyatını zəhərlədi. Mən ən müqəddəs Camali-Əbhaya, Zati Müqəddəsləri Həzrət-Əladan (Mənim canım Onların müti bəndələrinə fəda olsun) parlayan Nura and içirəm ki, bu insafsızlığın üzündən Əbha Mələkutunun Çadırının sakinləri ağlayıb, Səma Əhli inildəyir, Behiştin Ölümsüz Huriləri Ən Uca Cənnətdə həzin nalə edirlər, mələklər dəstəsi isə ah çəkir və sızlayırlar. Bu insafsız şəxsin əməlləri o qədər ağır oldu ki, o, Mübarək Ağacın kökünə balta çaldı, Allahın Əmrinin Məbədinə çox ağır zərbə vurdu, Camali-Mübarəkin sevimlilərinin gözlərini qanlı göz yaşları ilə doldurdu, Tək Haqq Allahın düşmənlərini sevindirdi və təşviq etdi, onun Əhdi danması ilə nə qədər Həqiqəti axtaran Allahın Əmrindən üz döndərdi, Yəhyanın ardıcıllarının puç olmuş ümidləri canlandı, özünü nifrət hədəfinə çevirdi, İsmi-Əzəmin düşmənlərini cürətli və lovğa etdi, möhkəm və inandırıcı ayələri kənara qoyub şübhə toxumları səpdi. Camali-Qədimin vəd olunmuş köməyi bu kimsəyə, o nə qədər layiqsiz olsa da, hər an bolluqla lütf edilməsəydi, o, şübhəsiz, Allahın Əmrini dağıdacaq, xeyr, məhv edəcək və İlahi Binanı tamamilə çökdürəcəkdi. Lakin Rəbbə həmd olsun, Əbha Mələkutundan qalibiyyətli yardım gəldi, ucadakı Səma qoşunları zəfər bəxş etməyə tələsdilər. Allahın Əmri hər yana doğru inkişaf etdirildi, Haqqın səsi hər yerdə ucaldıldı, bütün diyarlarda qulaqlar Allahın Sözünə tərəf əyildi, Onun bayrağı açıldı, Müqəddəslik rəmzləri ucada parlaqlıqla dalğalandı və Onun İlahi Birliyini vəsf edən ayələr səsləndi. İndi, Allahın Haqq Dini mühafizə olunsun və qorunsun, Onun Qanunu hifz olunsun və saxlanılsın, və Onun Əmri təhlükəsizlikdə və təminatda olsun deyə, hər kəsin vəzifəsidir ki, onun haqqında nazil olunmuş aydın və qəti bərqərar olmuş mübarək ayənin Mətnindən möhkəm yapışsın. Onun günahından daha böyük günah heç vaxt təsəvvür edilməz. O (Həzrət Bəhaullah) buyurur (şərəfli və müqəddəsdir Onun sözü) “Mənim cahil dostlarım ona mənim şərikim kimi baxıblar, bu torpaqda fəsad alovu yandırıblar, onlar həqiqətən, fitnə-fəsad salanlardır”. Baxın, insanlar necə də cahildirlər! Onun (Həzrət Bəhaullahın) hüzurunda olmuş və Onun Camalını seyr etmiş insanlar, bununla belə, hər yerdə bu cür boş söhbətlər etmişlər, o vaxtadək ki – Onun aydın sözləri ucalsın – O buyurdu: – “Əmrin kölgəsindən o bir anlığa belə çıxsa, o şübhəsiz, məhv olacaqdır”. Düşünün! Bir anlıq sapmağa o necə bir vurğu qoyur: yəni bir tük qədər o sağa və ya sola əyilə, onun sapması aşkar bir şəkildə bilinə və onun tam heçliyi üzə çıxacaqdı. Və indi siz şahidsiniz ki, Allahın qəzəbi hər tərəfdən onu necə yaxalayıb və günbəgün o necə məhvə doğru tələsir. Çox keçmədən siz onun və onun həm açıqda, həm də gizlində yoldaşlarının tam puçluğa necə məhkum olduqlarını görəcəksiniz.
Allahın Əhdini pozmaqdan daha böyük bir sapma nə ola bilər! Müqəddəs Mətnə əlavə söz qoymaqla dəyişdirmək və saxtalaşdırmaqdan daha böyük bir sapma nə ola bilər, necə ki Mirzə Bədiullah buna şahidlik etdi və açıqca bildirdi! Əhdin Mərkəzinin Özünə böhtan atmaqdan daha böyük sapma nə ola bilər! Allahın Əhdinin Məbədinə toxunan saxta və axmaq məlumatlar yaymaqdan daha azğın sapma nə ola bilər? “Düz min il keçməmişdən bir iddia edən kəs...,” ayəsi ilə dəstəklənən Əhdin Mərkəzinə ölüm hökmü verməkdən daha ağır sapma nə ola bilər, o zaman ki, o (Məhəmmədəli) Camali-Mübarəkin Öz günlərində utanmadan belə bir iddia etmiş və Onun tərəfindən əvvəlcə qeyd edildiyi formada rədd edilmişdi, onun iddiasını göstərən mətn onun öz əlyazısı ilə hələ də qalır və onun möhürünü daşıyır. Allahın sevimlilərini günahlandırmaqdan daha bitkin bir sapma nə ola bilər? Onların həbsə alınmasına və zindana salınmalarına səbəb olmaqdan daha şər bir sapma nə ola bilər? Hökumətin əlinə Müqəddəs Yazıları və Məktubları verməkdən daha şiddətli bir sapma nə ola bilər ki, bəlkə onlar (hökumət) bu məzlumun öldürülməsi fikrinə gələlər! Hökuməti narahat etmək və təlaşa salmaq, və vəziyyəti bu məzlumun qanını axıtmağa gətirmək məqsədilə məktubları və sənədləri saxtalaşdıraraq və yalandan düzəldərək Allahın Əmrinin dağılmasını təhdid etməkdən daha qəddar bir sapma nə ola bilər – bu cür məktublar və sənədlər indi hökumətin əlindədir! Bu insafsızlıq və asilikdən daha mənfur sapma nə ola bilər! Nicat əhlinin toplantısını dağıtmaqdan daha biabırçı sapma nə ola bilər! Şəkk-şübhə əhlinin boş və uydurma şərhlərindən daha rüsvayçı sapma nə ola bilər! Yadlarla və Allahın düşmənləri ilə əlbir olmaqdan daha namərdcəsinə bir sapma nə ola bilər! 
Bir neçə ay öncə, başqaları ilə birləşərək, Əhdi pozmuş adam, şər və böhtanla dolu bir sənəd hazırlayıb, orada, bir çox şər ittihamlarla yanaşı, Əbdül-Bəhanı Taxt-Tacın, Allah eləməsin, qatı düşməni və bədxahı kimi göstərib. Onlar İmperiya Hökumət üzvlərinin ağlını elə qarışdırdılar ki, nəhayətdə, Zati-Alilərinin İqamətgahından təftiş komissiyası göndərildi, bu komissiya üzvləri isə Zati-Alilərinə yaraşan ədalət və insafın hər cür qaydasını pozaraq, xeyr, ən ağır ədalətsizliklə araşdırmalarına başladılar. Haqqın bədxahları onları hər tərəfdən əhatə etdilər və bu sənədin mətninə istədikləri kimi və həddən artıq təfərrüatlarla izahat verdilər, komissiya üzləri də öz növbəsində onların dedikləri ilə kor-koranə razılaşdılar. Onların çoxlu böhtanlarından biri bu idi ki, bu bəndə şəhərdə bayraq qaldırıb, insanları onun altına toplaşmağa çağırıb, özü üçün yeni hökmranlıq qurub, Kərmil Dağının üzərində qala tikib, bu torpaqdakı bütün insanları ətrafında toplayıb və özünə tabe edib, İslam Dinini parçalayıb, İsanın ardıcılları ilə anlaşma bağlayıb və Allah eləməsin, Taxt-Tacın qüdrətli hökmranlığını sarsıtmaq fikrinə düşüb. Allah bizi belə iyrənc böhtandan qorusun!
Allahın birbaşa və müqəddəs hökmünə uyğun olaraq, böhtan bizə qadağan olunub, bizə hökm olunub ki, sülh və dostluq nümayiş etdirək, bizə nəsihət edilib ki, dünyanın bütün tayfaları və xalqları ilə davranışımızda dürüst, düzgün və harmoniyada olaq. Biz ölkənin hökumətinə itaət etməli və onun xeyirxahı olmalıyıq, ədalətli hökmdara itaətsizliyi Allaha itaətsizlik sayaq və hökumətə pislik arzulamağı Allahın Əmrindən çıxmaq hesab edək. Bu qəti və möhkəm sözlərdən sonra, necə ola bilər ki, məhbəsə salınmış bu insanlar bu cür boş xəyallara düşsünlər; azadlıqdan məhrum edilmiş bu adamlar necə belə bir itaətsizlik göstərə bilərlər? Lakin əfsus! İstintaq komissiyası mənim qardaşımın və bədxahların bu böhtanlarını qəbul edib təsdiq etdilər və onları Hökmdarın hüzuruna təqdim etdilər. İndi bu anda bu məhbusun ətrafında şiddətli bir tufan qalxıb və o Zati-Alilərinin istər müsbət, istərsə də mənfi tərəfə olsun, lütfkar iradəsini gözləyir, Allah Öz fəzli ilə ədalətli olmaqda ona kömək etsin. O hansı şəraitdə olursa olsun, tam sakitlik və təmkinlə, Əbdül-Bəha özünü fəda etməyə hazırdır və tamamilə özündən imtina etmiş və Onun İradəsinə təslim olmuşdur. Bundan daha xəyanətkar, mənfur və iyrənc bir qəbahət nə ola bilər!
Eyni tərzdə də, Nifrət Mərkəzi, Əbdül-Bəhanı öldürməyi qəsd edib və bunu Mirzə Şüaullahın yazdığı ifadə də təsdiq edir ki, buraya əlavə olunub. Bu aşkar və danılmazdır ki, onlar gizlicə və çox incəliklə mənim əleyhimə sui-qəsd təşkil ediblər. Onun özünün bu məktubda yazdığı sözlər budur: – “Bu ixtilafı alışdıran kəsi mən bu sözlərlə hər an lənətləyirəm “Rəbb! Ona rəhm etmə! Və ümid edirəm ki, Allah tezliklə bir kəsi zahir edəcək ki, ona, indi başqa bir libas geyinmiş və haqqında bundan artıq izahat verə bilmədiyim o kəsə rəhm etməyəcək”. Onun bu sözlərlə istinad etdiyi müqəddəs ayə belə başlayır: – “Düz min il keçməmişdən bir iddia edən kəs...” baxın! Onlar necə Əbdül-Bəhanın ölümünü qəsd edirlər. Bu ifadənin üzərində fikirləşin “haqqında bundan artıq izahat verə bilmirəm” və anlayın ki, bu məqsəd üçün onlar necə bir plan qururlar. Onlar qorxurlar ki, əgər tam açıqlansa, məktub düşmən əlinə keçər və onların planı pozular və alınmaz. Bu ifadə ancaq yaxşı bir xəbəri müjdələyir, yəni bu barədə bütün lazımi tədbirlər görülmüşdür. 

Ey Allah, mənim Allahım! Özünün bu məzlum bəndəni görürsən, qəddar şirlərin, acgöz canavarların və qaniçən yırtıcıların caynağında qalıb. Sənə olan məhəbbətim vasitəsilə lütfünlə mənə yardım et ki, Sənə vəfadarlıqla aşıb-daşan və Sənin kərəmli fəzlinlə dolmuş piyalədən doyunca içim; ta ki, üzüqoylu və hissiyyatsız bir halda torpağa düşüm, libasım isə qanımla qırmızıya boyansın. Bu mənim arzumdur, mənim ürəyimin istəyidir, mənim ümidim, mənim fəxarətim, mənim şərəfimdir. İzin ver, ya Rəbbim mənim Allahım və mənim Pənahım, son saatımda, mənim sonum müşk kimi özünün şərəf ətrini saçsın! Bundan daha böyük bir nemət varmı? Xeyr, Sənin Calalına and olsun! Mən səni çağırıram ki, bu piyalədən mənim doyunca içmədiyim bir günün keçmədiyinə şahid olasan, çünki Əhdi pozanların, ixtilaf salanların, öz kinlərini açıb göstərənlərin, ölkədə nifaq salanların və Səni Sənin bəndələrin arasında rüsvay edənlərin törətdikləri bəd əməllər o qədər ağırdır. Rəbb! Öz Dininin qüdrətli Qalasını Əhdi pozanlardan hifz eylə, və Öz gizli Məbədini allahsızların hücumundan qoru. Sən, həqiqətən, Qüdrətli, Qüvvətli, Fəzilətli və Güclüsən. 

Qısası, siz ey Rəbbin sevimliləri! Naqislik Mərkəzi, Mirzə Məhəmmədəli, Allahın qəti sözlərinə uyğun olaraq və onun hədsiz-hüdudsuz xətası səbəbindən tənəzzül etmiş və Müqəddəs Ağacdan kəsilib atılmışdır. Həqiqətən, biz onlara zülm etmədik, onlar özləri özlərinə zülm etdilər!
Ey Allah, mənim Allahım! Öz etibarlı bəndələrini nəfs və ehtirasın şərindən hifz eylə, Öz inayətinin ayıq gözü ilə onları bütün qisas, nifrət və həsəddən qoru, onlara Öz alınmaz qalanda sığınacaq ver və şəkk-şübhə oxlarından onları saxla, onları Sənin şərəfli Əlamətlərinin təzahürləri eylə, Sənin Tövhid Günəşindən saçan parlaq şüalarla onların üzünü işıqlandır, ürəklərini sənin Müqəddəs Mələkutundan nazil olan ayələrlə sevindir, Sənin Cəbərutundan gələn hər şeyə hakim qüvvətinlə onların qurşağını bərkit. Sən Fəzl Sahibi, Hifzedən, Qüvvətli və Lütfkarsan! 
Siz ey Əhddə möhkəm dayananlar! Bu məzlum və qanadı sınmış quşun Mələyi-Əlaya doğru uçmaq saatı yetişəndə, o, Qeyb Aləminə tələsib gedəndə, fani cismi isə itib gedəndə və ya torpaqda gizlənəndə, Allahın Əhdində dəyanətli olan və Müqəddəslik Ağacından çıxmış Əfnan; Allahın Əmrinin Əlləri (Rəbbin calalı onların üzərinə olsun), bütün dostlar və sevimlilər, hamısı bir nəfər kimi, toparlanmalı, cani-dildən yekdilik və həmrəyliklə qalxaraq Allahın şirin ətirlərini yaymalı, Onun Əmrini təbliğ etməli və Onun Dinini irəli aparmalıdırlar. Onlar bir an belə dincəlməyi özlərinə yaraşdırmamalı, nə də rahatlıq axtarmalıdırlar. Onlar bütün ölkələrə səpələnməli, bütün diyarları gəzməli və hər bir torpağa səfər etməlidirlər. Toparlanaraq, dincəlmədən, sonadək dəyanətli qalaraq, onlar hər bir ölkədə müzəffər “Ya Bəhaul-Əbha” sədasını ucaltmalıdırlar, onlar hər bir ölkədə şöhrət qazanmalı, hər bir məclisdə bir şam kimi parlaq yanmalı və hər bir yığıncaqda İlahi eşq odunu alovlandırmalıdırlar; ta ki, həqiqətin işığı dünyanın düz ürəyində parlasın, ta ki, bütün Şərq və Qərb boyunca Allahın Sözü altında insanların nəhəng toplantısı qurulsun, ta ki, müqəddəsliyin şirin ətirləri yayılsın, üzlər nur saçsın, ürəklər ilahi ruhla dolsun və könüllər səmavi olsun.
Bu günlər hər şeydən daha vacibi dünya millətlərinin və xalqlarının hidayət olunmasıdır. Əmrin təbliği ən yüksək dərəcədə vacibliyə malikdir, çünki bu, bünövrənin özünün təməl daşıdır. Bu məzlum bəndə gecə və gündüzlərini Əmrin irəliləməsinə və insanları xidmətə sövq etməyə sərf etmişdir. Allahın Əmrinin şöhrəti dünyanın hər bir yerinə yayılmayınca, Əbha Mələkutundan gələn səmavi təranələr Şərqi və Qərbi oyatmayınca, O bir an da dincəlməmişdir. Allahın sevimliləri də bu nümunənin arxasınca getməlidirlər. Vəfadarlığın sirri budur, Bəhanın Astanasında bəndəliyin tələbi budur.
İsanın şagirdləri özlərini və bütün dünyəvi şeyləri unutdular, bütün qayğı və əşyalarını tərk etdilər, özlərini nəfs və ehtirasdan pak etdilər və mütləq inqita ilə hər tərəfə yayıldılar və dünyanın xalqlarını ilahi hidayətə səslədilər, o zamana qədər ki, onlar bu dünyanı başqa bir dünyaya çevirdilər, yer üzünü işıqlandırdılar, hətta son saatlarına qədər belə Allahın o sevdiyi Kəsin yolunda fədakarlıqlarını sübut etdilər. Sonda isə onlar müxtəlif torpaqlarda şərəfli bir şəhidliyə qovuşdular. Hərəkət adamları qoy onların addımlarının izi ilə getsinlər!
Ey mənim sevgili dostlarım! Bu məzlumun vəfatından sonra Müqəddəs Sidrətül-Müntəhanın Əqsanının (Budaqlarının), Əfnanının (Şivlərinin), Allahın Əmrinin Əllərinin və Əbha Camalının dostlarının vəzifəsi Şövqi Əfəndiyə – iki mötəbər və müqəddəs Sidrətül-Müntəhadan çıxmış cavan budağa, Müqəddəslik Ağacının iki şivinin birləşməsinin bəhrəsinə üz tutmaqdır, necə ki, o, Allahın əlaməti, seçilmiş budaq, Allahın Əmrinin Vəlisidir, o kəs ki, bütün Əqsan, Əfnan, Allahın Əmrinin Əlləri və Onun sevimliləri üz tutmalıdırlar. O, Allahın kəlamlarının şərhçisidir və onun bilavasitə törəməsindən ilk doğulan onun xələfi olacaqdır.

Müqəddəs və cavan budaq, Allahın Əmrinin Vəlisi, həmçinin, Ümumdünya Ədalət Evi, hamılıqla seçilməklə və bərqərar olmaqla, hər ikisi Əbha Gözəlliyinin qayğısı və hifzi altındadır, Həzrəti Əlanın pənahı və qüsursuz hidayəti altındadır (mənim həyatım onların hər ikisinə fəda olsun). Onlar nə qərar versələr, o, Allahdandır. Ona itaət etməyən, onlara itaət etməyən Allaha itaət etməmişdir; ona və onlara asi olan Allaha asi olmuşdur; ona qarşı çıxan Allaha qarşı çıxmışdır; onlara qarşı iddia edən Allaha qarşı iddia etmişdir; onunla mübahisə edən Allahla mübahisə etmişdir; onu danan Allahı danmışdır; ona inanmayan Allaha inanmamışdır; ondan yayınan, ayrılan və üz döndərən Allahdan yayınmış, ayrılmış və üz döndərmişdir; Onun üstünə Allahın qəzəbi, şiddətli qeyzi və qisası olsun! Qüdrətli qala Allahın Əmrinin Vəlisi olan kəsə itaətlə alınmaz və təhlükəsiz qalar. Ədalət Evinin üzvlərinin, Əqsanın, Əfnanın, Allah Əmrinin Əllərinin borcudur ki, Allahın Əmrinin Vəlisinə itaət, təslimiyyət və tabeçilik göstərsinlər, ona üz tutsunlar və onun qarşısında müti olsunlar. Ona qarşı çıxan Haqqa qarşı çıxmışdır, o, Allahın Əmrində parçalanma yaradacaq, Onun Sözünü təhrif edəcək və Naqislik Mərkəzinə çevriləcək. Məbada, məbada, süuddan (Həzrət Bəhaullahın) sonrakı günlər təkrarlana, o zaman ki, Naqislik Mərkəzi özündən müştəbehliklə asi çıxdı, Tövhiddən özünə haqq qazandırmaq üçün istifadə edərək özünü məhrumiyyətə düçar etdi, başqalarını isə təlaşa saldı və zəhərlədi. Şübhəsiz, ixtilaf və ədavət salmaq niyyətində olan hər bir şöhrətpərəst kəs öz şər məqsədini açıq bəyan etməyəcək, xeyr, əskinə, saxta qızıl kimi, o müxtəlif tədbir və müxtəlif bəhanələrdən yapışacaq ki, Bəha əhlinin toplantısını parçalaya bilsin. Mənim məqsədim bunu göstərməkdir ki, Allahın Əmrinin Əlləri hər zaman ayıq olmalı və onlar Allahın Əmrinin Vəlisinə qarşı çıxmağa və ona etiraz etməyə başlayan bir kəsi görən kimi, onu Bəha əhlinin icmasından kənara atmalı və ondan heç cür bəraət qəbul etməməlidirlər. Nə qədər olub ki, ağır azğınlıq həqiqət qiyafəsində gizlənib ki, insanların ürəklərində şübhə toxumları səpsin.

Siz ey Rəbbin dostları! Allahın Əmrinin Vəlisinə həvalə edilmişdir ki, öz sağlığında onun xələfi olacaq kəsi təyin etsin ki, onun vəfatından sonra ixtilaf baş qaldırmasın. Təyin olunmuş kəs isə bütün dünyəvi şeylərdən inqita nümayiş etdirməli, paklıq cövhəri olmalı, özündə Allah xofu, hikmət və alimlik göstərməlidir. Beləliklə, əgər Allahın Əmrinin Vəlisinin ilk övladı “bu uşaq öz atasının gizli cövhəridir” sözlərinin doğruluğunu təzahür etdirməzsə, yəni ondakı (Allahın Əmrinin Vəlisi) ruhani başlanğıcı irsən almazsa və onun şərəfli nəslinə yaraşan əla xasiyyətlə uyğun olmazsa, onda o (Allahın Əmrinin Vəlisi) onun xələfi olması üçün ayrı bir budağı seçməlidir.
Allah Əmrinin Əlləri öz aralarından doqquz nəfəri seçməlidirlər ki, həmişə Allahın Əmrinin Vəlisinin işində vacib xidmətlərlə məşğul olsunlar. Bu doqquz nəfərin seçilməsi ya yekdilliklə, ya da səs çoxluğu ilə Allah Əmrinin Əllərinin arasından seçilməli və bunlar ya yekdilliklə, ya da səs çoxluğu ilə, Allahın Əmrinin Vəlisinin öz xələfi kimi seçdiyi o bir nəfərə öz razılıqlarını verməlidirlər. Razılıq elə bir tərzdə verilməlidir ki, razılıq verənlərlə razılıq verməyənlərin səsləri bilinməsin (yəni gizli səsvermə).
Ey dostlar! Allahın Əmrinin Əlləri Allahın Əmrinin Vəlisi tərəfindən irəli sürülməli və təsdiq olunmalıdırlar. Hamı onun kölgəsində olmalı və ona itaət etməlidir. Belə olsa ki, Əmrin Əllərinin içərisindən və ya kənardan kimsə itaətsizlik göstərsin, parçalanma yaratmaq istəsin, Allahın qəzəbi və qisası onu tutacaq, çünki o, Allahın haqq Dinində ayrılmaya səbəb olmuşdur.

Allahın Əmrinin Əllərinin öhdəlikləri İlahi Rayihələri yaymaq, insanların qəlbini tərbiyə etmək, öyrənməni yaymaq, bütün insanların xasiyyətini yaxşılaşdırmaq, hər zaman və hər bir şəraitdə dünyəvi şeylərdən arınmaq və inqita etməkdir. Onlar öz davranışları, rəftarları, əməlləri və sözləri ilə Allah qorxusunu zahir etməlidirlər.

Allahın Əmrinin Əlləri qurumu Allahın Əmrinin Vəlisinin bilavasitə rəhbərliyi altındadır. O davamlı olaraq onları ən yüksək səviyyədə qabiliyyətlərini qoyaraq Allahın şirin rayihələrini yaymaq, dünyanın bütün insanlarını hidayət etmək üçün çalışmağa və səy qoymağa sövq etməlidir, zira məhz İlahi Hidayət İşığıdır ki, bütün kainatın işıqlanmasına səbəb olur. Hər kəs üçün vacib olan bu hökmə hətta bir an belə etinasızlıq etməyə heç vəchlə izin verilmir, ta ki, mövcud dünya Əbha Cənnətinə çevrilsin, ta ki, yer üzü səmavi olsun, ta ki insanlar, tayfalar, millətlər və hökumətlər arasındakı ixtilaf və münaqişə yox olsun, ta ki, yer üzünün bütün sakinləri bir xalq və bir irq olsun, ta ki, dünya hamının vahid evi olsun. İxtilaflar yaranarsa, onlar dostcasına və qəti olaraq dünyanın bütün hökumətlərini və xalqlarını təmsil edən üzvlərdən ibarət Ali Tribunal tərəfindən həll edilməlidir.

Siz ey Rəbbin sevimliləri! Bu müqəddəs Zühur Dövründə münaqişə və çəkişməyə heç bir vəchlə izin verilmir. Hər münaqişə salan özünü Allahın fəzlindən məhrum etmiş olur. Hər kəsə gərəkən budur ki, dünyanın bütün xalqlarına və tayfalarına, onlar istər dost olsun, istərsə yad, böyük məhəbbət, davranış düzgünlüyü, safürəklilik və səmimi mehribanlıq göstərsinlər. Məhəbbət ruhu və xeyirxahlıq elə şiddətli olmalıdır ki, aralarındakı ixtilaf nə olursa olsun, yad özünü dost, düşmən isə həqiqi qardaş hiss etsin. Zira hər şeyi əhatə etmək Allahdan, məhdudiyyət isə bu dünyadandır. Beləliklə insan çalışmalıdır ki, onun gerçəkliyindən məziyyət və kamilliklər zahir olsun və onun işığı hər kəsin üzərinə saçsın. Günəşin işığı bütün dünyanın üzərinə düşür, Pərvərdigarın rəhmət yağışları isə bütün insanların üzərinə yağır. Təravətləndirici nəsim bütün məxluqatı canlandırır və bütün canlı varlıqlar öz qismətini və payını Onun səmavi süfrəsindən alır. Eynilə də, Tək Haqqın bəndələrinin məhəbbət və xeyirxah mehribanlığı səxavət və bolluqla bütün bəşəri sarmalıdır. Bununla bağlı məhdudiyyət və hədd heç vəchlə yolverilməzdir. 

Ona görə də, ey mənim sevimli dostlarım! Dünyanın bütün xalqları, tayfaları və dinləri ilə son dərəcə doğruluq, düzlük, vəfalılıq, mehribanlıq, xeyirxahlıq və dostluqla ünsiyyət edin, ta ki, bütün varlıq aləmi Bəhanın fəzlinin müqəddəs vəcdi ilə dolsun, ta ki, cəhalət, düşmənlik, nifrət və kin dünyadan yox olub getsin və dünyanın xalqları və tayfaları arasındakı qaranlıq və yadlaşma Birlik İşığına yer versin. Başqa xalqlar və millətlər sizə xəyanət etsələr, siz onlara sədaqətlilik göstərin, onlar sizə ədalətsiz davransalar, siz onlara ədalətlilik göstərin. Onlar sizdən uzaq gəzsələr, siz onları cəzb edin, onlar sizə düşmənçilik göstərsələr, siz onlara dost olun, onlar sizin həyatınızı zəhərləsələr, siz onların qəlblərini xoşhal edin, onlar sizə yara vursalar, siz onların yaralarına məlhəm olun. Səmimi olanın sifətləri bunlardır. Doğruçu olanın sifətləri bunlardır.

İndi isə Allahın bütün xeyirlərin mənbəyi kimi əmr etdiyi və hər cür səhvdən azad Ədalət Evi barədə, bu hamılıqla səsvermə ilə, yəni inananlar tərəfindən seçilməlidir. Onun üzvləri Allah qorxusunun məşriqləri, bilik və anlayış təzahürləri olmalı, Allahın dinində sabit və bütün bəşərin xeyirxahı olmalıdırlar. Bu Ev dedikdə, Ümumdünya Ədalət Evi nəzərdə tutulur, yəni bütün ölkələrdə ikincili Ədalət Evləri qurulmalı, ikincili Ədalət Evlərinin üzvləri isə Ümumdünya Ədalət Evinin üzvlərini seçməlidirlər. Bütün məsələlər bu quruma ünvanlanmalıdır. O, aşkar Müqəddəs Mətndə olmayan bütün göstəriş və qaydaları özü verir. Bütün çətin müşküllər bu qurum tərəfindən həll edilməlidir və Allahın Əmrinin Vəlisi bunun ömürlük olaraq müqəddəs başçısı və görkəmli üzvüdür. Onun müzakirələrində şəxsən iştirak etmədikdə, bunun üçün öz nümayəndəsini təyin etməlidir. Üzvlərdən hər hansı biri ümumi rifaha ziyan vuran günah işlədərsə, Allahın Əmrinin Vəlisinin öz ixtiyarındadır ki, onu üzvlükdən çıxarsın və insanlar onun yerinə başqasını seçsinlər. Ədalət Evi qanunlar verir, hökumətlər isə onları qüvvəyə mindirirlər. Qanunverici orqan icraçı orqanı gücləndirməlidir, icraçı orqan qanunverici orqana elə kömək və yardım etməlidir ki, bu iki gücün sıx və ahəngdar birliyi ilə insaf və ədalətin təməli möhkəm və dəyanətli olsun ki, dünyanın bütün diyarları Cənnətin özünə çevrilsin.
Ya Rəbb, mənim Allahım! Sevimlilərinə yardım et ki, Sənin Dinində möhkəm olsunlar. Sənin yollarınla getsinlər, Sənin Əmrində sabit olsunlar. Öz fəzlini onlara əta et ki, nəfs və ehtirasın hücumuna qarşı dursunlar. İlahi Hidayət işığının arxasınca getsinlər. Sən Müqtədir, Fəzilətli, Öz-Özünə Var Olan, Kəramətli, Şəfqətli, Qadir və Bəxş Edənsən. 
Ey Əbdül-Bəhanın dostları! Rəbb, Özünün hüdudsuz lütflərinin bir əlaməti kimi, müəyyən olunmuş bir məbləğdə pul bağışı ilə (Hüquq) Öz bəndələrinə mərhəmətlə lütf etmişdir ki Ona itaətlə təqdim etsinlər, hərçənd O, Haqq və Onun bəndələri həmişə bütün yaranmış şeylərdən asılı olmamışlar və Allah, həqiqətən, Hər Şeyə Malikdir, Öz yaratdıqlarının hər hansı bəxşişinə ehtiyacdan ucadır. Lakin müəyyən olunmuş bu pul bağışı, insanların möhkəm və dəyanətli olmalarına səbəb olur və İlahi bərəkəti onların üzərinə cəzb edir. Bu Allahın Əmrinin Vəlisi vasitəsilə bağışlanmalıdır ki, o, Allahın Rayihələrinin yayılmasına və Onun Sözünün ucaldılmasına, xeyriyyə işlərinə və ümumi rifaha sərf olunsun. 

Siz ey Rəbbin sevimliləri! Sizin üzərinizə qoyulmuşdur ki, bütün ədalətli hökmdarlara tabe olasınız və hər bir adil padşaha öz sədaqətinizi göstərəsiniz. Dünyanın hökmdarlarına tam doğruluq və sədaqətlə xidmət edin. Onlara itaət göstərin və onların xeyirxahı olun. Onların izni və icazəsi olmadan siyasi işlərə qarışmayın, zira ədalətli hökmdara sədaqətsizlik Allahın Özünə sədaqətsizlikdir.

Bu mənim sizə nəsihətim və Allahın sizə hökmüdür. Buna uyğun hərəkət edənlərin xoş halına! 

__________________________________________________________________
(Bu əllə yazılmış sənəd uzun müddət torpağın altında saxlanmış və rütubət onu zədələmişdir. İşığa çıxarılanda onun bəzi hissələrinin rütubətdən ziyan çəkdiyi aşkara çıxmışdır, lakin Müqəddəs Torpaqda iğtişaşlar tüğyan etməsinə rəğmən, o salamat qalmışdır.)
İkinci Hissə
ODUR ALLAH!
Ey mənim Rəbbim, ürəyimin Arzusu, hər zaman çağırdığım Kəs, Mənim Köməyim olan Kəs, mənim Sığınacağım, mənim Yardımım və Pənahım! Sən məni görürsən, qəlbi sarsıdan fəlakətlər, ürəyi sıxan bəlalar, Sənin toplantılarını dağıdan üzüntülər, Sənin sürünü səpələyən acı və ağrılar dəryasında batmışam. Üzücü iztirablar məni hər tərəfdən sarıb, təhlükələr məni hər yandan əhatə edib. Görürsən məni, düşmənlərimin verdiyi əzab-əziyyətlə və mənim qohumlarımın – o kəslər ki, Sən onlarla Öz möhkəm Əhdini və qəti Misaqını bağladın, harada ki, sən onlara əmr edirsən ki, ürəklərini bu məzluma çevirsinlər, axmaqları və ədalətsizləri məndən uzaq saxlasınlar, Sənin Müqəddəs Kitabındakılar barədə fərqli anlayışlarını bu yalnıza ünvanlasınlar, ta ki, Həqiqət onlara aşkar olsun, şübhələri dağılsın, Sənin aşkar Əlamətlərin hər tərəfə yayılsın – onlarda alışdırdıqları nifrət odundan yanaraq görünməmiş bəlalar dəryasında qərq olmuşam, uçurumun dibinə düşmüşəm. 

Sən hətta ya Rəbb, mənim Allahım, Öz yatmayan gözlərinlə onları görürsən ki, onlar necə Sənin Əhdini pozublar və ona arxa çeviriblər, nifrət və asiliklə onlar Sənin Vəsiyyətindən uzaqlaşıblar və pis niyyətlə ayağa qalxıblar. 

Məni yıxmaq və əzmək üçün dözülməz qəddarlıqla qalxdıqca, şübhə namələrini hər tərəfə yaydıqca və mənə tam saxtakarlıqla böhtanlar yağdırdıqca, bədbəxtliklər daha da şiddətləndi. Bununla kifayətlənməyərək onların başçısı, ey mənim Allahım, Sənin Kitabına əlavələr etməklə onu təhrif etməyə, Sənin mötəbər Müqəddəs Mətnini fırıldaqçılıqla dəyişməyə və Sənin Ən Şərəfli Qələminlə nazil olanları saxtalaşdırmağa cəsarət etdi. O, həmçinin, şər niyyətlə, Sənə qarşı ən kobud qəddarlıq etmiş, Sənə iman gətirməmiş və Sənin ecazkar Əlamətlərini danmış kəsə nazil etdiklərini bu dünyada məzlum edilmiş bu bəndənə Sənin nazil etdiklərinə qarışdırdı. Bütün bunları o, insanların qəlbini yoldan azdırmaq və özünün şeytani vəsvəsələrini Sənə sədaqətli olanların ürəklərinə salmaq üçün etmişdir. Buna onların ikinci başçıları öz xətti ilə, öz möhürünü vurmaqla və bütün diyarlara bunu yaymaqla şahidlik etdi. Ey mənim Allahım! Bundan daha ağır ədalətsizlik olardımı? Onlar bununla da sakitləşmədilər, bundan sonra da inadkarlıqla, saxtakarlıq və böhtançılıqla, nifrət və iftira ilə çalışdılar ki, bu ölkənin və digər yerlərin hökumətlərinin fikrində fitnə-fəsad yaratsınlar ki, onlar mənə nifaq toxumları səpən biri kimi baxsınlar; onların ağlını elə şeylərlə doldurdular ki, hətta eşitmək belə ikrah doğurur. Beləliklə, bu, hökuməti təşvişə saldı, hökmdar qorxuya düşdü və əyanlarda şübhə oyandı. Ağıllar qarışdı, işlər dolaşdı, qəlblərə vəlvələ düşdü. Öz qohumlarının, xeyr, onun qatı düşmənlərinin törətdiklərinin qurbanı olmuş bu məzlum bəndənin halına ağlayarkən ürəklərdə iztirab və kədər alovlandı, Müqəddəs Yarpaqlar (Ailənin xanımları) sarsıldı və əsdi, gözləri yaşla doldu, onların ah-nalələri ucaldı, ürəkləri dağlandı. 
Rəbb! Görürsən ki, hər şey Mənim halıma ağlayır, mənim qohumlarım isə mənim kədərimə sevinirlər. Sənin Calalına and olsun, ey mənim Allahım! Hətta düşmənlərimdən bəziləri mənim dərdlərimə və kədərimə üzüldülər, həsəd aparanlardan bir neçəsi mənim qayğılarım, sürgünlüyüm və bəlalarıma göz yaşı axıtdılar. Onlar məndə qayğı və məhəbbətdən başqa bir şey tapmadıqları, iltifat və mərhəmətdən başqa bir şey görmədikləri üçün belə etdilər. Onlar dərd-bəla burulğanının məni apardığını və bədbəxtlik oxlarına hədəf olduğumu görəndə ürəkləri şəfqətlə doldu, gözləri yaşardı və şahid duraraq bəyan etdilər ki: “Rəbb bizə şahiddir; biz ondan vəfadarlıqdan, səxavətdən və son dərəcə şəfqətdən başqa heç nə görməmişik”. Lakin Əhdi pozanlar, şər mücəssəmələri ədavətlərini daha da artırdılar, mənim ən ağır sınaqlara məruz qalmağıma sevindilər, mənim əleyhimə qalxışdılar və mənim ətrafımda baş verən ürək parçalayan hadisələri lağa qoydular.
Dilim və bütün ürəyimlə mən Səni çağırıram, ya Rəbb, mənim Allahım! Onları qəddarlıq və xətalarına görə, hiylə və fitnə-fəsadlarına görə cəzalandırma, zira onlar axmaq və rəzildirlər və nə etdiklərini bilmirlər. Onlar xeyiri şərdən seçə, düzü səhvdən, insafı insafsızlıqdan ayıra bilmirlər. Onlar öz arzularının arxasınca düşür, aralarındakı ən naqis və axmaqların ardınca gedirlər. Ey mənim Rəbbim! Onlara rəhm eylə, bu qarışıq zamanlarda onları bütün bəlalardan qoru, qoy bütün məşəqqət və cəfalar Sənin qaranlıq zindana düşmüş bu bəndənin qisməti olsun. Hər bir dərd üçün məni seç və məni Özünün bütün sevimlilərin üçün fəda eylə. Ey Uca Rəbb! Qoy mənim qəlbim, mənim həyatım, mənim varlığım, mənim ruhum, mənim hər şeyim onlara qurban olsun. Ey Allah, mənim Allahım! Müti, iltimasla, üzü üstə düşmüş halda, ricamın ən yüksək atəşi ilə Sənə yalvarıram, məni incidənləri bağışla, mənə qəsd hazırlamış və məni incitmiş şəxsləri əfv et və mənə qarşı ədalətsizlik etmiş şəxslərin pis əməllərini sil. Öz xeyirli lütflərini onlara ehsan eylə, onlara sevinc bəxş et, onları qəmdən azad eylə, onlara əmin-amanlıq və firavanlıq bəxş eylə, onlara Öz xeyir-bərəkətini ver və onların üzərinə Öz kərəm yağışlarını yağdır. 
Sən Müqtədir, Yenilməz, İmdada Yetən və Öz-Özünə Var Olansan. 
Ey əziz və sevgili dostlar! Mən indi çox böyük təhlükədəyəm və hətta bir saatlıq ömrə belə ümidim yoxdur. Mən beləcə Allahın Əmrini qorumaq, Onun Qanununu saxlamaq, Onun Sözünü və Onun Təlimlərinin təhlükəsizliyini hifz etmək üçün bu sətirləri yazmağa məcburam. Qədim Camala and olsun! Bu məzlumun heç vəchlə heç kəsə qarşı ədavəti nə olmuşdur, nə də vardır; heç kəsə qarşı O kin saxlamır, dünyanın xeyrindən başqa heç bir söz söyləmir. Lakin mənim ali vəzifəm zərurətən məni sövq edir ki, Mən Allahın Əmrini qoruyum və hifz edim. Ona görə də, Mən böyük təəssüflə, sizə nəsihət edərək deyirəm: Allahın Əmrini qoruyun, Onun qanununu müdafiə edin və amandır, ixtilafdan çəkinin. Bu Bəha əhlinin imanının təməlidir (Mənim həyatım onlara fəda olsun): “Zati Müqəddəsləri Həzrəti Əla (Həzrət Bab), Allahın birliyinin və Təkliyinin Məzhəri və Camali-Qədimin Müjdəçisidir. Zati Müqəddəsləri Camali Əbha (Mənim həyatım Onun dəyanətli dostlarına fəda olsun), Allahın Ali Məzhəri və Onun İlahi Mahiyyətinin Məşriqidir. Qalan hamı Onun bəndələridir və Onun əmrini yerinə yetirir”. Hər kəs Ən Müqəddəs Kitaba üz tutmalıdır və orada aydın yazılmamış hər şey Ümumdünya Ədalət Evinə yönəldilməlidir. Bu qurum, istər yekdilliklə, istərsə də səs çoxluğu ilə nəyə qərar verərsə, o, doğrudan da, həqiqət və Allahın Özünün məqsədidir. Ondan yayınan ixtilaf istəyənlərdən, şər niyyət göstərənlərdən və Əhdin Rəbbindən üz döndərənlərdəndir. Ev dedikdə Ümudünya Ədalət Evi nəzərdə tutulur ki, o da bütün ölkələrdən seçilməlidir, yəni Şərqdə və Qərbdə o ölkələrdən ki, orada sevimlilər yaşayırlar, seçkilər İngiltərə kimi Qərb ölkələrində olduğu şəkildə aparılmalıdır.

Bu üzvlərə (Ümumdünya Ədalət Evinin) həvalə edilmişdir ki, müəyyən bir yerdə toplansınlar, ixtilaf yaradan bütün məsələləri müzakirə etsinlər, məchul olan şeyləri və Kitabda aydın yazılmamış məsələləri araşdırsınlar. Onlar nə qərara gələrlərsə, Mətnin özü kimi təsirə malikdir. Ümumdünya Ədalət Evi Kitabda açıqca yazılmamış məsələlər və cari işlərin aparılması barəsində qanunlar vermək səlahiyyətində olduğundan, o qanunları ləğv etmək səlahiyyətinə də malikdir. Beləliklə, məsələn, Ədalət Evi bu gün bir qanun verir və onu qüvvəyə mindirirsə, yüz il keçdikdən sonra vəziyyət xeyli dəyişir və şərait başqa şəraitlə əvəz olunur, başqa bir Ədalət Evi, zamanın ehtiyacına uyğun olaraq, qanunu dəyişəcəkdir. O bunu edə bilər, çünki bu qanunlar İlahi Mətnin tərkib hissəsi deyil. Ədalət Evi öz qanunlarını həm verir, həm də onları ləğv edir.
İndi isə Allahın Əmrinin ən böyük və ən təməl prinsiplərindən biri Əhdi pozanlardan uzaq olmaq və onlardan tamamilə qaçmaqdır, çünki onlar Allahın Əmrini tamamilə dağıdacaq, Onun Qanunu ləğv edəcək, keçmişdə qoyulmuş heç bir səyi nəzərə almayacaqlar. Ey dostlar! Siz gərək Zati Müqəddəsləri Həzrət Əlanın əzab-əziyyətlərini hüznlə yadınıza sala və Əbədi Mübarək Camala öz sədaqətinizi göstərəsiniz. Ən yüksək səviyyədə səy qoyulmalıdır ki, bütün bu bəlalar, əzab-əziyyətlər və iztirablar, Allahın yolunda belə bolluqla tökülmüş bütün bu pak və müqəddəs qanlar əbəs olmasın. Siz yaxşı bilirsiniz ki, Naqislik Mərkəzinin, Mirzə Məhəmmədəlinin və onun əlaltılarının əlləri nələr törətmişlər. Bunlardan biri budur ki, o, Müqəddəs Mətni təhrif edib və siz də bundan xəbərdarsınız, Allah həmd olsun, bu isə aşkardır, sübut olunub və onun qardaşı Mirzə Bədiullahın şahidliyi ilə təsdiq olunub, hansı ki, o öz əli ilə yazılı etiraf edib, üzərində onun möhürü var, çap edilib və hər yana yayılıb. Bu onun bəd əməllərindən ancaq biridir. Bundan daha açıq bir günah nə ola bilər ki, Müqəddəs Mətnə əlavələr edəsən? Xeyr, Allahın həqqaniyyətinə and olsun! Onun günahları ayrıca bir risalədə yazılıb və qeyd olunub. Allah qoysa, siz onu oxuyacaqsınız. 

Qısası, aydın İlahi Mətnə görə, cüzi bir xəta bu adamı miskin bir məxluqa çevirər, onda İlahi Binanı dağıtmağa cəhd etmək, Vəsiyyətnaməyə əməl etməmək, Müqəddəs Mətni saxtalaşdırmaq, şübhə toxumları səpmək, Əbdül-Bəhaya şər atmaq, Allahın nazil etmədiyi şeylərə iddia etmək, fitnə-fəsad qızışdırmaq və Əbdül-Bəhanın özünün qanını axıtmağa can atmaq və sizin hamınızın bildiyiniz bir çox başqa şeylərə cəhd etməkdən daha ağır günah nə ola bilər! Beləliklə, bu açıq-aşkardır ki, bu insan Allahın Əmrində ixtilaf yaratmaqda müvəffəq olsa, onda onu tamamilə dağıdacaq və məhv edəcək. Məbada bu insana yaxınlaşasınız, zira ona yaxınlaşmaq oda yaxınlaşmaqdan daha pisdir. 
Sübhanallah! Mirzə Bədiullah öz əli ilə yazdığı etirafla bu adamın (Məhəmmədəlinin) Əhdi pozmağını elan etdikdən və onun Müqəddəs Mətni saxtalaşdırdığını bəyan etdikdən sonra başa düşdü ki, Həqiqi Dinə qayıtmaq, Əhdə və Misaqa sədaqətə and içmək heç cür onun xudbin arzularına kömək etməyəcək. Beləliklə, o etdiklərinə peşman oldu və bütün yazılı etiraflarını gizlicə toplamağa çalışdı, Naqislik Mərkəzi ilə xəlvət mənim əleyhimə əlbir oldu və mənim evimdə baş verənlər barədə ona hər gün məlumat verdi. O hətta son vaxtlar törədilən bədnam əməllərdə aparıcı rol oynamışdı. Allaha həmd olsun ki, vəziyyət əvvəlki sabitliyinə qayıtdı və dostlar qismən sakitlik əldə ediblər. Lakin onun bizim aramıza qayıtdığı gündən bəri o yeni nifaq toxumları əkməyə başladı. Onun bəzi fitnə və intriqaları ayrıca bir vərəqdə yazılacaq.
Mənim məqsədim, bununla belə, bunu göstərməkdir ki, Əhddə və Misaqda möhkəm və dəyanətli olan dostlara həvalə edilmişdir ki, hər zaman ayıq olsunlar ki, bu məzlum getdikdən sonra bu sayıq və fəal fəsadçı pozğunluq yaratmasın, xəlvətcə şübhə və fəsad toxumu səpməsin və Allahın Əmrini kökündən qoparmasın. Onun yanından minlərlə dəfə uzaq olun. Diqqətli olun və özünüzü qoruyun. Baxın və yoxlayın: kiminsə onunla açıq və ya gizlicə, cüzi bir əlaqəsi olarsa, onu öz aranızdan çıxarıb atın, çünki o mütləq pozğunluq və nifaqa səbəb olacaq. 

Siz ey Rəbbin sevimliləri! Allahın Əmrini qeyri-səmimilərin hücumundan hifz etmək üçün bütün ürəyinizlə çalışın, zira bu cür insanlar düzün təhrif edilməsinə, bütün xeyirli səylərin əks nəticələr verməsinə səbəb olurlar.

Ey Allah, mənim Allahım! Səni çağırıram, Sənin Peyğəmbərlərini, Elçilərini, Övliyalarını, Müqəddəslərini çağırıram ki, Sənin Sübutlarını Sənin sevimlilərinə tamlıqla çatdırmağıma və hər şeyi onlara aydın şəkildə izah etməyimə şahidlik edəsiniz, ta ki, onlar Sənin Dinini hifz etsinlər, Sənin Düz Yolunu qorusunlar və Sənin Parlaq Qanununu müdafiə etsinlər. Sən, həqiqətən, hər şeyi Bilən və Hikmətlisən.
Üçüncü Hissə
O Şahiddir, Kifayətedicidir.

Ey mənim Allahım, Mənim Məhbubum, mənim ürəyimin Arzusu! Sən bilirsən və görürsən ki, Sənin bu bəndənin başına nələr gəldi, o Sənin qapında özünü mütiləşdirdi və Sən şər əhlinin onun əleyhinə törətdikləri günahlardan xəbərdarsan, o kəslər ki, Sənin Əhdini pozublar və Sənin Misaqına arxa çeviriblər. Gündüzlər onlar mənə nifrət oxları ilə yaralar vurdular, gecələr isə mənə zərər vermək üçün əlbir olub məkr işlətdilər. Səhərlər onların törətdiklərindən Səma Əhli göz yaşı töküb, axşamlar isə mənim üzərimə zülm qılıncını sıyırıblar və allahsızların yanında böhtan nizələrini mənim üzərimə yönəldiblər. Onların bəd əməllərinə baxmayaraq, Sənin bu müti bəndən səbirli olub və onların əlindən hər cür bəla və cəfaya dözüb, hərçənd Sənin qüvvətin və qüdrətinlə o onların sözlərini dağıda, atəşlərini söndürə, asilik alovlarının qarşısını ala bilərdi. 

Sən görürsən, ey Mənim Allahım! Mənim uzun müddətli iztirablarım, mənim dözümüm və sükutum onların qəddarlığını, onların təkəbbür və qürurlarını necə artırıb. Sənin Calalına and olsun, ey Məhbub! Onlar Sənə imanlarından imtina ediblər və Sənə elə asi olublar ki, məni bir an da olsun, sakit və rahat buraxmayıblar ki, mən yaraşan və layiqli olan şəkildə qalxıb Əbha Mələkutunun sakinlərinin sevinci ilə dolu bir ürəklə Sənin Sözünü insanlıq arasında ucalda və Sənin Müqəddəslik Astananda xidmət edə bilim. 

Rəbbim! Mənim kədər badəm dolub daşır, hər tərəfdən zərbələr şiddətlə üzərimə hücum çəkir. Bəla nizələri məni hər tərəfdən sarıb, cəfa oxları üzərimə yağır. Bu əzablar məni sarsıdıb və düşmənlərin hücumları səbəbindən içimdə gücüm tükənib, bu halda düşmənlərin arasında tərk edilib yalnız qalmışam. Rəbb! Mənə rəhm eylə, Məni Özünə tərəf yüksəlt, qoy Şəhidlik Piyaləsindən içim, zira bu geniş dünya daha bütün ənginliyi ilə məni sığdıra bilmir. 
Sən, həqiqətən, Mərhəmətli, Şəfqətli, Fazil və Kərimsən!
Siz ey bu məzlumun həqiqi, səmimi və vəfalı dostları! Aləmin Günəşi qürub edəndən sonra Əhdi pozanların əlindən bu məzlumun, bu məhbusun başına gələn fəlakət və bəlaları hamı bilir və inanır, onun ürəyi Onun məhrumiyyət alovundan qovrulub. 
Allahın düşmənləri dünyanın hər yerində Həqiqət Günəşinin süud etməsindən istifadə edərək qəflətən və bütün gücləri ilə hücuma keçdilər; belə bir zamanda və belə böyük bir fəlakət içində, Əhdi pozanlar zərər vurmaq və düşmənçilik salmaq məqsədilə ən şiddətli qəddarlıqla qalxdılar. Onlar hər an bir şər əməl törətdilər və ağır nifaq toxumları səpmək, Əhdin Binasını çökdürmək üçün toplaşdılar. Lakin bu məzlum, bu məhbus əlindən gələn hər şeyi etdi ki, onların hərəkətlərini gizlətsin və örtsün ki, bəlkə onlar peşman ola və tövbə edələr. Lakin onun bu şər əməllər üzündən uzun zamandan bəri əzab-əziyyət çəkməsi və bunlara dözməsi bu asiləri daha da təkəbbürlü və cürətli etdi; o vaxtadək ki, öz əlləri ilə yazılmış vərəqələrlə onlar şübhə toxumları səpdilər, bu vərəqələri çap etdilər və bütün dünyaya yaydılar və inandılar ki, bu cür axmaq hərəkətlə onlar Əhdi və Misaqı məhv edəcəklər. 
Bunun ardınca Rəbbin sevimliləri qalxdılar, böyük inam və səbatlıqla ilhamlanaraq və Mələkutun qüvvəsi, Cəbərutun qüdrəti, səmavi Təyidlə, dəyişməz müvəffəqiyyətlə və Rəbbani Bəxşişlə yardım alaraq təxminən yetmiş traktatla Əmrin düşmənlərinə müqavimət göstərdilər və Müqəddəs Yazılardan qəti sübutlarla, danılmaz dəlillərlə və aydın mətnlərlə dəstəklənərək onların şübhə risalələrini və nifaq salan vərəqələrini təkzib etdilər. Beləliklə Naqislik Mərkəzinin hiyləsi boşa çıxdı, Allahın qəzəbinə düçar olaraq tənəzzül etdi və rüsvay oldu ki, bu da Qiyamət Gününədək davam edəcək. Şər əməl əhlinin, ağır ziyana uğrayanların taleyi alçaq və rəzildir!
Və onlar bu işi uduzanda Allahın sevimlilərinə qarşı səylərində ümidsiz oldular, Onun Misaqının Bayrağının bütün diyarlarda dalğalandığını gördülər və Mərhəmətlinin Əhdinin gücünə şahid oldular, bu zaman onlarda paxıllıq atəşi elə alışdı ki, sözə gəlməz. Son dərəcə cəhd, səy, kin və düşmənçiliklə, onlar başqa bir cığırı izlədilər, özgə bir yola getdilər, ayrı bir plan qurdular: hökumətin özündə iğtişaş alovu yandırdılar və beləliklə, bu məzlumu, bu məhbusu ədavət qızışdırıcısı, hökumətə düşmən, Taxt-Taca nifrət edən və rəqib kimi qələmə verdilər. Bununla da bəlkə Əbdül-Bəha ölümə məhkum edilər, onun adı silinib gedər, dərhal da Əhdin düşmənlərinə meydan açılar və onlar da öz atlarını oynadar, hər kəsə ağır ziyanlar vurar və Allahın Əmrinin binasının təməlini dağıdardılar. Zira bu xəyanətkar adamların davranış və rəftarları o qədər zərərlidir ki, onlar Mübarək Ağacın kökünü kəsən baltaya çevrilirlər. Onların davam etmələrinə izin verilsəydi, ancaq bir neçə günün ərzində Allahın Əmrini, Onun Sözünü və özlərini məhv edərdilər. 

Ona görə də Rəbbin sevimliləri onlardan tamamilə uzaq olmalı, onlardan qaçmalı, onların intriqalarını və şeytani dedi-qodularını puça çıxarmalı, Allahın Qanunu və Onun Dinini mühafizə etməli, hamısı bir nəfər kimi Allahın şirin ətirlərini hər yana yaymalı və əllərindən gələn qədər Onun Təlimlərini bəyan etməlidirlər. 
Kimsə və hansısa bir görüş Əmrin İşığının yayılmasına mane olursa, qoy sevimlilər onlara nəsihət versinlər və desinlər: “Allahın bəxşişlərindən ən böyüyü təbliğ bəxşişidir. Bu bizim üzərimizə Allahın Fəzlini cəzb edir və bu, bizim birinci vəzifəmizdir. Belə bir bəxşişdən biz özümüzü necə məhrum edə bilərik? Xeyr, bizim həyatımız, malımız, rahatlığımız, dincliyimiz, bütün bunların hamısını biz Əbha Gözəlliyi üçün fəda edir və Allahın Əmrini təbliğ edirik”. Lakin Kitabda yazıldığı kimi, ehtiyatkarlıq və tədbirliliyə riayət olunmalıdır. Pərdə heç vəchlə birdən-birə açılmamalıdır. Əbha üzərinizə olsun.
Siz ey Əbdül-Bəhanın vəfalı sevimliləri! Sizlərə həvalə olunur ki, Şövqi Əfəndinin, iki müqəddəs və Sidrətül-Müntəha Ağaclarından çıxmış budağın və onların yetirdiyi meyvənin qayğısına qalasınız ki, onun nurlu təbiətini heç bir məyusluq və kədər tozu ləkələməsin, ta ki, günbəgün onun xoşbəxtliyi, sevinci və ruhaniyyəti artsın və böyüyüb bəhrəli bir ağac olsun.
Zira, o, Əbdül-Bəhadan sonra Allahın Əmrinin Vəlisidir, Əfnan, Əmrin Əlləri (sütunları) və Rəbbin sevimliləri ona itaət etməli və ona üz tutmalıdırlar. Ona itaət etməyən Allaha itaət etməmişdir; ondan üz döndərən Allahdan üz döndərmişdir, onu danan Haqqı danmışdır. Məbada kimsə, Süud Günündən (Həzrət Bəhaullahın) sonra bəhanə irəli sürərək, üsyan bayrağını qaldıraraq tərslik edənlər və yalançı şərh qapılarını açanlar kimi bu sözləri yanlış şərh edə. Heç kəsə haqq verilməmişdir ki, öz fikrini irəli sürsün və ya özünün xüsusi bir baxışını ifadə etsin. Hamı Əmrin Mərkəzindən və Ədalət Evindən hidayət almalı və onlara üz tutmalıdır. Başqa bir yerə üz tutan isə, həqiqətən, ağır xətadadır”.
Əbhanın bəhası üzərinizə olsun!

